
Ov dýrt at fara til Arktis eftir olju

Hildið verður, at umleið ein fjórðingur av oljuni og gassinum, sum ikki er 

staðfest enn, liggur í undirgundini í tí arktiska økinum. Tí hevur økið sera 

stóran áhuga hjá oljufeløgunum, men prísurin hevur sítt mark. Granskarar hjá 

norsku hagstovuni og CICERO Senter for klimaforskning hava gjørt eina 

meting av oljumarknaðinum í komandi árum og ætlanunum um at útvinna 

olju og gass í Arktis. Hesar kanningar vísa, at tað er bíligari at útvinna olju og 

gass aðrastaðni í heiminum. Tí vænta teir norsku granskararnir, at tað verður 

bara ein lítil partur av oljuni og gassinum, sum fer at koma úr Arktis. Arktis 

minni leiklut Í londunum kring Norðpólin og á stjóraskrivstovunum hjá 

oljufeløgunum fylgja tey væl við, hvussu ísurin bráðnar í póløkinum, og 

hvussu tað støðugt gerst lættari at sleppa fram at teimum stóru gass- og 

oljugoymslunum har. -Skal tað løna seg at útvinna olju- og gass í Arktis, er tað 

neyðugt, at prísurin verður verandi høgur. Men lættari atgongd til olju og 

gass aðrastaðni og størri framleiðsla í Miðeystri fer at ávirka prísin, siga teir 

norsku granskararnir í metingini. Granskararnir hjá norsku hagstovuni og 

CICERO siga, at hóast nógv olja og gass er í tí arktiska økinum, fara bara 

millum átta og tíggju prosent av heimsframleiðsluni at koma haðani í 2050. 

Sostatt fer Arktis at spæla ein minni leiklut sum olju- og gassveitari, sjálvt um 

økið kortini má roknast sum ein týðandi veitari, skriva granskararnir í 

niðurstøðuni sambært NTB.

